Монгол Улсын Их Хурлын 2010 оны намрын ээлжит чуулганы Төрийн байгуулалтын байнгын хорооны 2011 оны 02 дугаар сарын 09-ний өдөр /Лхагва гариг/-ийн хуралдаан 10 цаг 25 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Ж.Сүхбаатар ирц, хэлэлцэх асуудлын дарааллыг танилцуулан хуралдааныг даргалав.
Хэлэлцэх асуудалтай холбогдуулан УИХ-ын гишүүн Х.Тэмүүжин, Д.Лүндээжанцан нар үг хэлж, Байнгын хорооны дарга, УИХ-ын гишүүн Ж.Сүхбаатар тайлбар хийв. 

Бусад асуудлын хүрээнд хэлэлцэхээр төлөвлөсөн Үндсэн хуулийн цэцийн гишүүнд нэр дэвшүүлэх тухай дөрөвдүгээр асуудал дээр УИХ дахь Ардчилсан намын бүлгээс завсарлага авав. 

Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. Үүнд:

Чөлөөтэй: С.Ламбаа, Э.Мөнх-Очир, Ц.Мөнх-Оргил, Ч.Сайханбилэг.
Өвчтэй: Р.Раш.

Тасалсан: Д.Загджав.

Нэг. Монгол Улсын Их Хурлын тухай хуульд нэмэлт оруулах тухай хуулийн төсөл /УИХ-ын гишүүн Д.Арвин, Ц.Даваасүрэн нарын өргөн мэдүүлсэн, эцсийн хэлэлцүүлэг/ 

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.
Хуулийн төслийн эцсийн хэлэлцүүлэг хийхтэй холбогдуулан УИХ-ын гишүүдээс асуулт гараагүй болно. 

Ж.Сүхбаатар: Монгол Улсын Их Хурлын тухай хуульд нэмэлт оруулах тухай хуулийн төслийн эцсийн хэлэлцүүлэг хийхийг дэмжиж байгаа гишүүд гараа өргөнө үү.  

Зөвшөөрсөн

11


Татгалзсан 

 0


Бүгд


11


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Г.Баярсайхан УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 35 минутад хэлэлцэж дуусав. 

Хоёр. Нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулах тухай хуулийн төсөл /анхны хэлэлцүүлэг/ 

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Н.Энхцэцэг нарын бүрэлдэхүүнтэй ажлын хэсэг байлцав.
Хуулийн төслийн эцсийн хэлэлцүүлэг хийхтэй холбогдуулан УИХ-ын гишүүдээс асуулт гараагүй болно. 

Ж.Сүхбаатар: Нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулах тухай хуулийн төслийн анхны хэлэлцүүлэг хийхийг дэмжиж байгаа гишүүд гараа өргөнө үү.  

Зөвшөөрсөн

12


Татгалзсан 

 0


Бүгд


12


Гишүүдийн олонхийн саналаар дэмжигдлээ. 
УИХ-ын гишүүн Ц.Батбаярын гаргасан, Нийтээр тэмдэглэх баярын болон тэмдэглэлт өдрүүдийн тухай хуулийн төслийг анхны хэлэлцүүлгээр баталъя гэсэн саналыг дэмжиж байгаа гишүүд гараа өргөнө үү.  

Зөвшөөрсөн

13


Татгалзсан 

 1


Бүгд


12


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Д.Очирбат УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 38 минутад хэлэлцэж дуусав.

Гурав. Улсын Их Хурлын 2011 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төсөл 
Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн ахлах зөвлөх Н.Цогтсайхан, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.
Тогтоолын төсөлтэй холбогдуулан УИХ-ын гишүүн Э.Бат-Үүл, С.Бямбацогт, Д.Очирбат, Ө.Энхтүвшин нарын асуусан асуултад Байнгын хорооны дарга, УИХ-ын гишүүн Ж.Сүхбаатар хариулж, тайлбар хийв. 

УИХ-ын гишүүн Н.Энхболд, Д.Дондог, Э.Бат-Үүл нар санал хэлэв. 

Ж.Сүхбаатар: УИХ-ын гишүүн С.Бямбацогтын гаргасан, 1. Төслийн 1 дэх хэсэгт “Алслагдсан болон говийн бүсийн нэмэгдэлийн тухай болон Төрийн албан тухай, Боловсролын тухай, Эрүүл мэндийн тухай, Онцгой албан татварын тухай хуулиудад нэмэлт, өөрчлөлт оруулах тухай, Гаалийн албан татвараас чөлөөлөх тухай, Нэмэгдсэн өртгийн албан татвараас чөлөөлөх тухай хуулийн төсөл” гэж нэмэх саналыг дэмжиж байгаа гишүүд гараа өргөнө үү. 

Зөвшөөрсөн

 5


Татгалзсан 

 6


Бүгд


11


Гишүүдийн олонхийн саналаар дэмжигдсэнгүй. 

УИХ-ын гишүүн С.Бямбацогт цөөнх болов.

УИХ-ын гишүүн С.Бямбацогтын гаргасан, 2. Төслийн 1 дэх хэсэгт “Монгол Улсын Их Хурлын тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл” гэж нэмэх саналыг дэмжиж байгаа гишүүд гараа өргөнө үү. 

Зөвшөөрсөн

 4


Татгалзсан 

 7

Бүгд


11


Гишүүдийн олонхийн саналаар дэмжигдсэнгүй. 

УИХ-ын гишүүн С.Бямбацогт тайлбар хийн, цөөнх болов.

УИХ-ын гишүүн С.Бямбацогтын гаргасан, 3. Төслийн 1 дэх хэсэгт “Үндэсний аюулгүй байдлыг хангах стратегийн ач холбогдол бүхий аж ахуйн нэгжид гадаадын хөрөнгө оруулалтыг хэрэгжүүлэх тухай хуулийн төсөл” гэж нэмэх саналыг дэмжиж байгаа гишүүд гараа өргөнө үү. 

Зөвшөөрсөн

 3


Татгалзсан 

 8


Бүгд


11


Гишүүдийн олонхийн саналаар дэмжигдсэнгүй. 

УИХ-ын гишүүн С.Бямбацогт, Д.Одхүү нар тайлбар хийн, цөөнх болов.

УИХ-ын гишүүн С.Бямбацогтын гаргасан, 4. Төслийн 1 дэх хэсэгт “Засгийн газрын бонд гаргах тухай УИХ-ын тогтоолын төсөл” гэж нэмэх саналыг дэмжиж байгаа гишүүд гараа өргөнө үү. 

Зөвшөөрсөн

 4


Татгалзсан 

 7


Бүгд


11


Гишүүдийн олонхийн саналаар дэмжигдсэнгүй. 

УИХ-ын гишүүн С.Бямбацогт тайлбар хийн, цөөнх болов.


Улсын Их Хурлын 2011 оны хаврын ээлжит чуулганаар хэлэлцэх асуудлын тухай Улсын Их Хурлын тогтоолын төслийг хэлэлцэн батлахыг дэмжиж байгаа гишүүд гараа өргөнө үү. 

Зөвшөөрсөн

10


Татгалзсан 

 1


Бүгд


11


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Байнгын хорооны дарга, УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулахаар тогтов.

Хуралдаан 11 цаг 10 минутад өндөрлөв. 

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Б.НАРАНТУЯА
МОНГОЛ УЛСЫН ИХ ХУРЛЫН 2010 ОНЫ НАМРЫН ЭЭЛЖИТ
ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ
2011 ОНЫ 02 ДУГААР САРЫН 09-НИЙ ӨДӨР /ЛХАГВА ГАРИГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 25 минутад эхлэв.


Ж.Сүхбаатар: Ажлын албаны улсад бас хэлж, бүлгийн харъяалалтай гишүүдийн ирцийн асуудал дээр бас давхар анхаарал тавиулж байхгүй бол бас ирцийн асуудал чинь бүлгийн асуудал байх шүү. Байнгын хорооны дарга ч ирц бүрдүүлэх үүрэгтэй. Хуулиараа бол 27.1.8-д нэгдсэн болон Байнгын хорооны үйл ажиллагаанд өөрийн бүлгийн гишүүдийг оролцуулах, хуралдааны ирцийг хангах, хуралдааны дэгийг чанд сахиулах гэдэг чинь бүлгийн эрх, үүрэг дотор орсон байгаа. Тэгэхээр энэ бүлгүүд энэ Байнгын хорооны хуралдааны орох асуудалд ирц дээрээ өөрсдөө бас анхаарал тавихгүй бол аппаратын улс бас утасдаад утасдаад, зарим нөхөд маань тэрийг ойшоохгүй байх шиг байна. Д.Лүндээжанцан даргыг дуудчих даа. 


Төрийн байгуулалтын байнгын хорооны 2011 оны 02 сарын 09-ний өдрийг хуралдааныг эхэлье. Юуны өмнө УИХ-ын эрхэм гишүүдийнхээ энэ өдрийн амар амгаланг айлтгаж, туулай жилийн анхны Байнгын хорооны хурлаа нээе. 


Өнөөдөр Байнгын хорооны хурлаар дөрвөн асуудлыг хэлэлцүүлэхээр та бүхэнд санал болгож байна. Нэгд, Монгол Улсын Их Хурлын тухай хуульд нэмэлт оруулах хуулийн төсөл, УИХ-ын гишүүн Д.Арвин, Ц.Даваасүрэн нараас өргөн мэдүүлсэн эцсийн хэлэлцүүлэг, 


Хоёрт, Нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулах тухай хуулийн төсөл, анхны хэлэлцүүлэг. Энэ бол Э.Бат-Үүл, Ж.Энхбаяр нарын өргөн мэдүүлсэн. 


Гуравт, УИХ-ын 2011 оны хаврын ээлжит чуулганаар хэлэлцэх асуудлын тухай УИХ-ын тогтоолын төсөл, 


Дөрөвт, бусад асуудлын хүрээнд Үндсэн хуулийн цэцийн гишүүнд нэр дэвшүүлэх тухай асуудал гэсэн ийм дөрвөн асуудлыг өнөөдөр Байнгын хорооны хуралдаанд хэлэлцүүлэхээр оруулж байна. Хэлэлцэх асуудал дээр өөр саналтай гишүүд байна уу? Х.Тэмүүжин гишүүн 


Х.Тэмүүжин: Дөрөв дэх асуудал дээр өмнө нь ярьсан асуудал хэвээрээ байх гэж бодож байгаа. Өмнө нь цэцийн гишүүдийг бөөнөөр нь хэлэлцье. Тэгээд энэ асуудал чинь гэнэт ороод ирэхээр манай намын бүлэг дээр урьдах шийдвэр нь өөрөө өөрчлөгдөөгүй байгаа учраас яах аргагүй завсарлага авахад хүрэх байх. Тийм учраас дөрөв дэх асуудлаа хойшлуулбал яасан юм? 


Ж.Сүхбаатар: Дөрөв дэх асуудал дээр завсарлага. Энэ ингэсэн байгаа л даа. Өнгөрсөн оны 12 сарын 28-ны өдөр Төрийн байгуулалтын байнгын хороон дээр энэ Алтанхуягийг цэцийн гишүүнд нэр дэвшүүлэх тухай асуудал яригдах үед Ардчилсан намын бүлэг завсарлага авсан байгаа. Тэгээд одоо маргааш энэ намрын чуулган завсарлах гэж байна. Тэр бөөнөөр нь яригдана гээд, цэцийн хэд хэдэн гишүүдийн бүрэн эрхийн хугацаа дууссан гэж байна. Гэхдээ тэр нь Улсын дээд шүүх, Ерөнхийлөгчөөс санал болгох ийм гишүүд байгаа. 

Тэгээд одоогоор УИХ-д ямар нэгэн тэр цэцийн гишүүдийн оронд өөр хүмүүсийн нэрийг дэвшүүлсэн ийм санал орж ирээгүй байгаа. Тэгээд ямар ч байсан энэ Төрийн байгуулалтын байнгын хороон дээр аль 2010 оны 10 дугаар сарын 26-ны өдөр цэцийн гишүүнд нэр дэвшүүлэх асуудлыг хэлэлцээд, хоёр гишүүний улираан томилох санал гаргаад, тэгээд цэцийн гишүүнд нэр дэвшсэн Бямбадорж нь Хүний эрхийн үндэсний комиссын даргаар томилогдсон тул дахин нэр дэвшүүлэх шаардлагатай болсон шүү дээ. Тэгээд одоо энэ асуудал чинь нэлээн хэдэн сар ужгирч байгаа учраас маргааш чуулган ингээд завсарлах юм бол энэ асуудал чинь шийдэгдэхгүй хэвээрээ үлдээд явж байгаа байхгүй юу. Энэ үүднээс асуудал. Д.Лүндээжанцан дарга 


Д.Лүндээжанцан: Тэгэхээр ингэсэн шүү дээ. Хоёр гишүүний асуудал орж ирээд, тэгээд хоёр бүлэг цэцийн гишүүний асуудлыг бол бүлгийн хуралдаанаар хэлэлцүүлэх шаардлагагүй юм гэж байгаад, тэгээд бид Очирбат гуайг цэцийн гишүүнээр улираан томилоод, Бямбадоржийн хувьд Хүний эрхийн үндэсний комиссын дарга болсон учраас арынх нь хүнийг Төрийн байгуулалтын хороонд оруулж ирэх нь зүйтэй гээд ингээд туршлагатай хуульч хүн оруулж ирсэн. Ингээд Ардчилсан намын бүлэг бол удаа дараа завсарлага авч байгаа. Би орж ирээд энэ асуудлаа хэлэлцүүлье гэдэг. Ардчилсан намын бүлэг завсарлага аваад байдаг. 

Тэгээд нэг ийм буруу жишиг гэдэг юм уу, ийм юм тогтох нь байна. Дараагийн ээлжинд цэцийн гишүүдийг оруулаад ирдэг. Би бас авах асуудал гарах нь байна. Харилцан бие биенийхээ өөдөөс тэд дэх удаагаа нот шидэлцэж байна гэдэг шиг ийм болох гээд байгаа. Тэгээд чуулган завсарлах гээд байдаг. Үнэхээр одоо хүлээцтэй хандаж, нэг сарыг дөнгөж гарангуут болъё гээд байсан. Ардчилсан намын бүлэг хурлаа хийдэг юм уу? Хэрэв ингээд шийдвэр нь хэвээрээ байгаа бол ахин энийгээ ярьдаг юм уу, энийг нэг тийш нь болгож өгөхийг дарга нь эзгүй байна, өвчтэй гээд, бид холбоо барих гээд оролдож байна. 

Тэгэхээр Тэмүүжин гишүүн та энэ асуудлыг өөрөө ингэж төлөөлж ярьж байгаа бол энэ асуудлаа бүлэг дээрээ сайн ярьж, нэг тийш нь болгож, энэ чуулган завсарлахаас өмнө энэ асуудлыг ардчиллынхаа зарчмаар яваад шийднэ шүү дээ, энэ чинь. Шийдвэрээ гаргадаг ийм ёстой. Энийг нэн даруй хариугаа өгч, хэрэв татгалзвал татгалзаад, зөвшөөрвөл зөвшөөрөөд, тэгээд бид оруулж ирнэ. Ялангуяа хүний асуудал гэдэг бол хүнийг ч гэсэн эвгүй байдалд оруулаад, Их Хурал дээр орж ирж байгаа томилгооны асуудал өмнө нь их сайн яригддаг, сайн зөвшилцдөг, ойлголцдог, орж ирээд Их Хурлыг ч гэсэн, хүнийг ч гэсэн, бүлгүүдийг ч гэсэн эвгүй байдалд оруулахгүй байхаар юмаа зохицуулж баймаар байна. Ялангуяа энэ хүний асуудал, боловсон хүчний бодлогын асуудал дээр их анхааралтай хандмаар байна. Их эмзэг асуудал юм. Ямар өнцгөөс, ямар шалтгаанаар, яагаад гэдэг хариултаа өгөхгүй, зүгээр завсарлага авч байна гээд ингээд байдаг. Эндээ хариугаа өгөхийг би шаардаж байна. 


Ж.Сүхбаатар: Тэгээд Тэмүүжин гишүүн бол бүлгийн даргатайгаа зөвлөлдсөн байгаа биз дээ? 


Х.Тэмүүжин: Зөвлөлдсөн. Манай бүлгийн урьдах шийдвэр хүчинтэй байгаа учраас. 


Ж.Сүхбаатар: Тэгвэл тэгээд ямар ч байсан завсарлага үргэлжилж энд авагдаж байгаа гэж ойлголоо. Тэгээд энэ асуудлыг хасъя гэж бодъё. Ер нь тэгэхдээ энэ цэцийн бусад гишүүдтэй уяж буюу дээд шүүх, Ерөнхийлөгчтэй уяна гэж байна. Одоо тэр байгууллагууд нь саналаа ирүүлээгүй байгаа, энэ асуудал чинь ингээд шийдэгдэхгүй бол дараагийн чуулганд шилжиж байгаа асуудал үүснэ шүү дээ. Энийгээ бүлэг дээрээ сайн ярина биз дээ? Ингээд тэгвэл бусад асуудлын хүрээнд цэцийн гишүүнд нэр дэвшүүлэх асуудлыг завсарлага үргэлжлэн авагдаж байгаа гэж үзээд, энэ дөрөв дэх асуудлыг орхиод, сая дээр дурдсан гурван асуудлаа хэлэлцье гэдэг дээр гишүүд саналаа өгөх үү? Батлах саналтай гишүүд гараа өргөнө үү. 


11-ээс 8. 


Тэгвэл асуудлуудаа хэлэлцэж эхэлье. Нэгдүгээр асуудал, Монгол Улсын Их Хурлын тухай хуульд нэмэлт оруулах хуулийн төсөл, УИХ-ын гишүүн Д.Арвин, Ц.Даваасүрэн нараас өргөн мэдүүлсэн, эцсийн хэлэлцүүлэг. 

УИХ-ын чуулганы 2011 оны 02 сарын 02-ны өдрийн хуралдаанаас энэ хуулийг эцсийн хэлэлцүүлэгт шилжүүлсэн. Нэгдсэн хуралдаанаар анхны хэлэлцүүлгээр олонхийн дэмжлэг авсан саналыг төсөлд нэмж тусгасан эцсийн хувилбарын төсөл болон эцсийн хэлэлцүүлэгт бэлтгэсэн тухай танилцуулгыг бэлтгээд, та бүхэнд тараасан байж байгаа. Гол нь өнгөрсөн хуралдаан дээр мэдэж байгаа. Баярсайхан гишүүний зарчмын зөрүүтэй саналаар санал хурааж, дэмжигдээд энд тусгагдаад орсон байгаа. Тэгэхээр одоо нэгэнт эцсийн хэлэлцүүлэг хийж байгаа томъёоллын хувьд Их Хурлын тухай хуульд нэмэлт оруулах тухай хуулийн төслийг эцсийн хэлэлцүүлгийг дэмжье гэсэн ийм томъёоллоор санал хураалт явуулах болж байна. Энэ дээр өөр олон юм ярих шаардлага байхгүй болов уу гэж бодож байна. Өнгөрсөн хуралдаан дээр анхны хэлэлцүүлэг дээр нэлээн ярьсан байгаа. 

Энэ дээр эцсийн хэлэлцүүлгийг дэмжье гэсэн томъёоллоор санал хураалт явуулъя. 


11-ээс 11.


Энэ чинь эцсийн хэлэлцүүлэг л дээ. Эцсийн хэлэлцүүлэг дээр үг хэлээд, нөгөө асуулт асуугаад байх юм байхгүй. Гүйцээж боловсруулах ямар нэгэн асуудлууд байхгүй байгаад байгаа. Энэ хуулийн төслийг эцсийн хэлэлцүүлэгт бэлтгэсэн талаарх Төрийн байгуулалтын байнгын хорооноос гарах санал, дүгнэлтийг УИХ-ын нэгдсэн хуралдаанд Г.Баярсайхан гишүүнийг томилъё. 


Дараагийн асуудалдаа оръё. Нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулах тухай хуулийн төсөл, анхны хэлэлцүүлгийг явуулъя. 


Хуулийн төсөл санаачлагчаас асуулт асуух гишүүд байна уу? Энэ нөгөө Бат-Үүл гишүүн, Энхбаяр нарын өргөн барьсан Зэвсэгт хүчний өдрийг Монгол цэргийн өдөр болгоё гэсэн ийм заалттай байгаа. Асуулт асуух гишүүд байна уу? Алга байна. Тэгвэл зарчмын зөрүүтэй ямар нэгэн санал байхгүй байна. 

Тэгэхээр Нийтээр тэмдэглэх баярын болон тэмдэглэлт өдрүүдийн тухай хуульд өөрчлөлт оруулах тухай хуулийн төслийн анхны хэлэлцүүлэг хийхийг дэмжье гэсэн томъёоллоор санал хураалт явуулъя. 

12-оос 12. Дэмжигдэж байна. 

Тэгэхээр горимын санал гэсэн үү? Батбаяр гишүүн 

Ц.Батбаяр: Анхны хэлэлцүүлгээр нь баталъя гэсэн санал оруулж байна. Энэ мэдээж олон асуудал гараад байхгүй байх. 

Ж.Сүхбаатар: Тэгвэл горимын санал гаргаж байна. Чуулганы хуралдааны дэгийн тухай хуулийн 16.3 дахь хэсэгт заасныг үндэслэн төслийг анхны хэлэлцүүлгээр батлуулах горимын саналыг дэмжиж байгаа гишүүд гараа өргөнө үү. 

13-аас 12. Дэмжигдэж байна. 

Анхны хэлэлцүүлгээр батлуулах горимын санал дэмжигдлээ. Энэ хуулийн төслийг анхны хэлэлцүүлэгт бэлтгэсэн талаарх Төрийн байгуулалтын байнгын хорооноос гарах санал, дүгнэлтийг нэгдсэн хуралдаанд Д.Очирбат гишүүн урьд нь уншсан уу? Д.Очирбат гишүүнийг томилъё. Энэ хоёр дахь асуудлыг хэлэлцэж дууслаа. 

Гурав дахь асуудалдаа оръё. УИХ-ын 2011 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийн асуудал ярина. Ирэх чуулганаар хэлэлцэх асуудлууд байгаа. Тогтоолын төсөл, танилцуулгыг та бүхэнд тараасан байгаа. Танилцуулгыг хэн танилцуулах юм? Гишүүд танилцсан бол шууд асуулт асуугаад явах уу? Танилцуулга байхгүй бол асуулт асууя. Асуулт асуух гишүүд нэрээ өгнө үү. Э.Бат-Үүл, С.Бямбацогт, Д.Очирбат, Ө.Энхтүвшин, Д.Энхбат гишүүн 

Э.Бат-Үүл: Энэ хараахан өргөгдөөгүй байгаа, гэхдээ боловсрогдсон хуулийн төслийг энд оруулж болох билүү, үгүй билүү? Зүгээр горимын санал гээд. 

Ж.Сүхбаатар: Яах вэ, зүгээр энэ хаврын ээлжит чуулганы хэлэлцэх асуудлын төлөвлөгөөнд одоо энэ та бүхэнд тараагдсан төслийн яг нэрлэж заасан хэсэгт тийм ганц нэг төслүүд бий. Гэхдээ нэг зүйл байгаа юм. Гишүүд маань энийг ойлгооч гэж хэлэх гээд байгаа юм бол одоо ингээд өнгөрсөн чуулгануудаар гишүүд ярьж байгаад заавал энэ нэрлэж заасан дотор оруулах гээд зүтгээд байдаг. Тэгж тэгж байгаад баахан хуулийн төсөл оруулдаг. Тэрийгээ зарим нь өргөн барьсан юм байхгүй, тэр нь хэлэлцэж батлагдсан юм байхгүй, ингээд хаа хаанаа энэ нэлээн хүндрэл учруулаад байгаа. Тэр 2, 3 гээд та бүхний тараасан төслийн 2, 3 дээр уг нь юу байгаа байхгүй юу. Бусад боломжууд нь 2, 3 дээр гээд 16 дээр байгаа байхгүй юу. Бусад гэдэг ангилал дотор. Тухайн үед даргын дэргэдэх зөвлөл дээр яриад ингээд өргөн мэдүүлэхэд нь 16-гийн бусад гэсэн ангилалд оруулаад, дараалалд нь оруулаад явах бололцоо угаасаа. Заавал нэрлэж заалгах гээд байхаар чинь яг ний нуугүй хэлэхэд ажлын биелэлтэд ч тэр, ер нь үзүүлэлт энэ тэрд энэ чинь өөрөө сөргөөр нөлөөлөөд байна л даа. Тэгэхээр яг зарчмын бодлогын хуульд нэгэнт заагдсан ийм зарчмуудаар энэ асуудлуудыг төлөвлөгөөнд нэрлэж зааснаар оруулсан байгаа. Бусдыг нь 2-т болоод 1.16-д бол бусад асуудлуудыг тийм боломжтой байхаар зохицуулж хийсэн. 

Э.Бат-Үүл: Тэгвэл ингэх юм байна л даа. Өөрийн чинь хийж байгаа тайлбарыг үндэслэвэл жишээ нь, Монгол Улсын иргэнд газар өмчлүүлэх тухай хуульд нэмэлт, өөрчлөлт оруулах хуулийн төсөл бэлэн болсон юм л даа. Иргэнд газар өмчлүүлэх тухай хуульд нэмэлт, өөрчлөлт оруулах. Тариалангийн газрыг хувьчилъя гэдэг ийм хуулийн төсөл нь бэлэн болсон юм. Тэгээд бэлэн болсон хуулийг нөгөө өргөн барьж амжаагүй байхгүй юу. Тэгэхээр энэ дээр зарчмын зөрүүтэй саналыг нэгэнт бэлэн болсон төсөл гээд хэлэлцэхээр оруулж болох юм байна, тийм ээ? Яагаад гэвэл өөрийн чинь хэлж байгаа тайлбараар бол хийгдээгүй, санаандаа байгаа төслүүдээ хүртэл хийж оруулж байгаад дараа нь тэр байхгүй байдаг юм. 

Ж.Сүхбаатар: Бат-Үүл гишүүн ээ, хамгийн гол юм нь юу л даа. Нэрлэж заасан юманд заавал оруулах гэж ингээд зүтгэхгүй байвал зүгээр байгаа юм. Тэгэхгүй бол энэ дотор баахан ингээд нэрлэж заачихаад угаасаа боломж нь нээлттэй байж байгаа. Таны тэр хэлээд байгаа санал бол Ардчилсан намын бүлгийн ирүүлсэн санал гээд энэ хоёр намын бүлгээс баахан санал ирсэн байгаа л даа. Хорин хэд, хорин хэдэн саналууд. Энийг чинь ингээд бичээд бүгдийг нь тавих юм бол энэ ерөөсөө хэлэлцэх асуудлын юм чинь замбараагүй болоод байгаа. Зүгээр боломж нь угаасаа тогтоолынхоо төслийнхөө заалтуудаар бол нээлттэй байгаа. С.Бямбацогт гишүүн 

С.Бямбацогт: Сая намрын чуулганы хэлэлцэх асуудлын дараалалд байж байгаад хэлэлцэж амжаагүй хуулиуд ороод байна л даа. Нэгд. Энэ яах юм бол? 

Хоёрт, Засгийн газраас санал авах гээд явуулсан байж байгаа. Хараахан санал нь ирээгүй байгаа хуулийн төсөл байгаа. Энийг бас яаж дараалалд оруулах вэ? 

Гуравт, УИХ-д өргөн барьчихаад, сая намрын чуулганд ч хэлэлцэгдээгүй, хаврын чуулганы хэлэлцэх асуудлын дараалалд ороогүй асуудлууд байна л даа. Тухайлбал, Малчдын зээлийг бонд гаргаж, Эх орны хишиг сая 500-гаас төлүүлэх тухай УИХ-ын тогтоолын төслийг өнгөрсөн 10 сард өргөн бариад, өдий болтол хэлэлцэгдээгүй, хаврын чуулганы хэлэлцэх асуудлын дараалалд байхгүй байна. Иймэрхүү асуудлуудыг яаж оруулах вэ? Энийг нэг оруулж өгөөч ээ гэж хүсмээр байна. 

Ж.Сүхбаатар: Энэ тогтоолын төслийн та хоёр дахь заалтыг харах юм бол энэ тогтоолд зааснаас бусад хэлэлцүүлгийн шатанд байгаа болон УИХ-д өргөн мэдүүлсэн хууль, УИХ-ын бусад шийдвэрийн төслийг ээлжит чуулганаар хэлэлцэх асуудлын дараалалд оруулахдаа Байнгын хороодын саналыг үндэслэн УИХ-ын даргын дэргэдэх зөвлөлөөр хэлэлцүүлэн шийдвэрлэхийг УИХ-ын дарга зөвшөөрсүгэй гэсэн байгаа. Нэг. 

Дараагийн юм нь сая чуулганы хуралдааны дэгийн тухай хуульд орсон шинэ ийм нэмэлтээр дэгийн тухай хуулийн 16.11-д ингэж заасан байгаа. Төслийг хэлэлцэхдээ тухайн ээлжит чуулганаар хэлэлцэх асуудлын дарааллыг баримтлах бөгөөд тухайн ээлжит чуулганаар хэлэлцэх асуудлын дараалалд орсон боловч хэлэлцэж амжаагүй төслийг дараагийн ээлжит чуулганы хэлэлцэх асуудлын дараалалд оруулж хэлэлцэн батална гэсэн ийм заалт байгаа. Тэгэхээр бид нар яг энэ 16.11-д заасны дагуу энэ тогтоолын төслийг хоёр дахь заалтад ийм боломжийг УИХ-ын даргад зөвшөөрсөн ийм боломжийг гаргасан байж байгаа. Тэгэхээр энэ бол боломжтой. 

С.Бямбацогт: Яг наадахыг чинь их ярьдаг л даа. Өнгөрсөн хаврын чуулган дээр ярьж байсан. Намрын чуулган дээр ярьж байсан. Одоо 2009 оны 8 сард өргөн баригдаад, хэлэлцэгдэхгүй бүтэн гурав дахь чуулганыхаа нүүрийг үзэх гэж байгаа Ашигм малтмалын тухай хуульд өөрчлөлт оруулах, хөрөнгө оруулалтын гэрээний 30 жилийг 15 жил болгох төсөл хэлэлцэгдэхгүй ингээд байж л байна. Үүнтэй адилхан ингээд заавал нэр цохож оруулахгүй бол, нэр цохож оруулчихаад хэлэлцүүлэхгүй бол ингээд ерөөсөө орхигдоод байдаг. Бусад гэсэн хоёр дахь асуудлаар явна гэчихээд. Одоо Говийн болон алслагдсан бүс нутгийн нэмэгдлийг хоёр намын сонгуулийн мөрийн хөтөлбөрт орсон. Өнгөрсөн чуулганд орсон. Унасан. Одоо ингээд Засгийн газраас санал авах гээд явуулсан байж байгаа. Энийг нэр заагаад оруулах юм бол яах аргагүй тэр хүмүүсийн хүлээж байгаа хууль мөн. Тэгэхээр нэр заалгаж оруулах хүсэлтэй байж байгаа. 

Мөн асуудал байна. УИХ-ын дэгийн тухай хуульд. Яг энэ Байнгын хороон дээр санал гаргаад унаж байсан. УИХ-ын тухай хуульд өөрчлөлт оруулахад УИХ-ын чуулган болон Байнгын хороон дээр холбогдох албан тушаалтан зөвхөн үнэнийг хэлнэ гэж тангараг өргөж байгаад ярьдаг байя гэж, үгээ хэлдэг байя гэж. Тэгсэн тэгээд бараг инээдэм, наргиа болоод өнгөрсөн л дөө. Унасан. Гэтэл өчигдөр яг Отгонбаяр сайд энэ асуудлыг гаргаж байгаа. Засгийн газрын танхим дээрээ хуулийн төслийг дэмжиж байна гэж санал өгчихөөд үнэхээр энэ зөв юм гэж хэлчихээд, протоколоороо байж байгаа. Байнгын хорооны хурал дээр ирээд Засгийн газрын танхимын зарчмаа зөрчөөд, энэ дээр ерөөсөө би тэгж хэлээгүй. Ерөөсөө энэ манай салбарын хуулийн илт эрх ашгийг хөндсөн хууль, ийм болохоор дэмжих боломжгүй гэж хоёр тийм. Ийм асуудлуудыг шийдье гэж дахиад би хуулийн төсөл өргөн барих гэж байна. Энийг заавал оруулах хэрэгтэй гэж бодож байгаа. Эд нарыг заавал оруулж өгөөч ээ. Хоёр дахь асуудал гэдгээр битгий хаагаад байгаач ээ гэж хүсмээр байна. 

Ж.Сүхбаатар: Энэ дээр гэхдээ гишүүд бас нэг анхаарвал, энд шинэ дэгийн хуулиар чинь энэ тогтоолын төслийг хэлэлцэх эсэхийг ингэж ярихгүй, шууд төслийг хэлэлцэн батлахыг дэмжье гэсэн томъёоллоор санал хураалт явуулна. Яагаад гэвэл энэ зохион байгуулалтын асуудал учраас. Шууд асуудал орж Байнгын хороон дээр яригдаад, тэгээд УИХ-ын чуулганы хуралдаан дээр энэ санал хураалт явагдаж батлагдах ёстой. Нэг ийм онцлог зохицуулалт орсон байж байгаа. 

Бямбацогт гишүүний хэлээд байгаа тэр нэр зааж орчихоороо баталгаатай хэлэлцэгдэнэ энэ тэр гэдэг тийм асуудал бол байхгүй шүү дээ. Харин ч одоо нэр зааж орсон олон асуудлууд бол өнөөдөр шийдэгдэхгүй яваад байгаа. Хамгийн гол яриад байгаа, таны хэлээд байгаа асуудал бол Байнгын хороо чинь энэ асуудлаараа өөрөө нөгөө асуудал дээр даргын дэргэдэх зөвлөл дээр Байнгын хорооны дарга, Байнгын хорооны зүгээс өөрсдөө ийм санаачилгатай хандаад энэ асуудлаа шийдэх шаардлагатай байна. Ийм дараалалдаа оруулъя гэдэг санал санаачилга нь өөрөө тэндээ Байнгын хорооноосоо гараагүй нөхцөлд тэр даргын дэргэдэх зөвлөл дээр тэр асуудал чинь долоо хоногийнхоо төлөвлөгөөнд бол орохгүй байгаа. 

Тэгэхээр яг таны хэлээд байгаа асуудал орхигдоод байгаа бол тэр холбогдох Байнгын хороодтойгоо ярих хэрэгтэй болж байгаа. Даргын дэргэдэх зөвлөл дээр энэ асуудал орж ирэхгүй яваад байна гэвэл даргын дэргэдэх зөвлөлийн хуралдаан даргалж байгаа УИХ-ын даргатай ярих ёстой асуудал. Тэрнээс энэ нэр зааж орохоор яг энэ асуудал руу, энэ бол дараалал гэж байгаа болохоос биш, яг энэ асуудлаас гадуур сая Бат-Үүл гишүүний хэлээд байгаа шиг тодорхой бодлогын шинжтэй гэдэг юм уу, тухайн үед шаардлагатай асуудлууд орвол энэ нэр заасан асуудлуудын урдуур гэдэг юм уу, энэ дараалал харгалзахгүй орох боломж бол бас нээлттэй байж байгаа байхгүй юу. Тэгэхээр нэр зааж л оруулбал энэ болно гэдэг энэ сэтгэлгээ яг манай хэд хэдэн чуулган дээр яваад, хамгийн гол нь УИХ-ын ажилд энэ өөрөө юу гэж тусаад байна гэхээр яг тэгж бодоод хийдэг, гэтэл тэр асуудал нь өөрөө хэлэлцэж батлагдахгүй яваад байхаар наад зах нь нуух юу байх вэ, энэ чинь 50, 60 хувийн биелэлттэй гээд яригдаад байна шүү дээ. Тэгэхээр үндсэн энэ дотор баримталсан зарчим бол нуух юм алга. Эхний асуудлууд бол хуульд заагдсан ийм асуудлууд байгаа учраас оруулсан. Дараа нь бодлогын шинжтэй асуудлууд оруулсан. Дараа нь яг тухайн ач холбогдлынхоо хувьд зайлшгүй шинэчилсэн найруулга энэ тэр гээд томоохон ийм асуудлууд оруулсан байж байгаа. 

Тэгээд таны хэлээд байгаа тэр 30 жил энэ тэр гээд байна. Ер нь зүгээр бодлогоор хэдийгээр өргөн баригдаагүй ч гэсэн, даргын дэргэдэх зөвлөл дээр ярьж байгаад энэ Ашигт малтмалын тухай хуульд нэмэлт, өөрчлөлт оруулах тухай хуулийн төслийг ер нь тусгаж өгье гэдэг үүднээсээ жишээ нь, 1.12 дахь заалтад тусгаад өгсөн байгаа. Энэ хүрээнд жишээ нь, энэ асуудлуудыг яриад явах бололцоо сая энэ дээр байж байгаа ийм асуудал байгаа. Тэгээд ер нь аль болох хаврын ээлжит чуулганаар хэлэлцэх асуудлын тавьсан асуудлуудыг эвдэхгүйгээр асуудлыг оруулж өгөөч. Дээр нь одоогийн энэ хуулиар чинь шууд энэ нэгдсэн хуралдаанд ороод, энэ асуудал чинь батлах эсэхээр санал хураана. Хэрэв энэ асуудлыг чинь дэмжихгүй гэвэл буцаад дахин боловсруулах асуудал яригдах ийм асуудал үүснэ л дээ. Д.Очирбат гишүүн 

Д.Очирбат: 2007 онд УИХ-ын сонгууль, орон нутгийн сонгуулийг хамтад нь хийнэ гээд гарчихсан. Тэр чинь ямар хуулиар зохицуулагдаж байгаа юм бэ? Тэрийгээ одоо энэ хаврын чуулганаар яривал яасан юм? УИХ-ын сонгуулийг орон нутгийн сонгуультай цуг хамтатган хийнэ гэдэг бол маш их хүндрэлтэй асуудал юм. Би бас анхан шатан дээр нь ажиллаж байсан хүний хувьд. Энэ хуулийн төслийг 2007 онд гэлүү, 2008 оны эхээр УИХ дээр баталсан юм байна гэсэн. Би тэрийг нь хараагүй яваа л даа. Тэгэхээр энийг бас оруулмаар байна. Сонгуулийн тухай хууль одоо хэлэлцэх төлөвлөгөөндөө орсон, үүнтэй холбогдуулан цуг зэрэгцүүлээд, УИХ-ын сонгууль, орон нутгийн сонгуулийг тусад нь хийх энэ өөрчлөлтийн тал дээр хуулийг бас нэмж оруулмаар байна. Тийм санал байна. 

Ж.Сүхбаатар: Санал шахуу юм байна. Гэхдээ яг энэ асуудал дээр бид зориуд ийм асуудлууд байгаа. Олон асуудлууд байгаа учраас Монгол Улсын Их Хурлын сонгуулийн хуулийн төслийг гээд 1.4 дэх заалт дээр зориуд тусгаж өгсөн байж байгаа. Угаасаа Лүндээжанцан дарга тэргүүтэй, ийм ажлын хэсэг ажиллаж байгаа. Тэнд дан ганц Их Хурлын сонгуулийн хууль биш, Их Хурлын сонгуулийн хууль, орон нутгийн сонгууль гээд. Тэгэхээр бид Их Хурлын сонгуулийнхаа хууль дээр яг одоо ярьж байгаа учраас орон нутгийн сонгуулийн асуудал руу ер нь ажлын хэсэг ороод ажиллана гэсэн төлөвлөгөөтэй байж байгаа. Тэр хүрээндээ асуудлыг аваад үзэх бололцоо бол нээлттэй байгаа. 

Энд Их Хурлын сонгуулийн хуулийн төсөл нь эхэлж, бид нар дарааллын хувьд Их Хурлынхаа сонгуулийн хуулийн төслийн асуудлыг хэлэлцээд шийдэх юм бол орон нутгийн сонгуулийн асуудлыг араас нь залгаад орох бололцоо угаасаа байж байгаа байхгүй юу. Энийг бодолцоод бид нар зориуд 1.4-т Их Хурлын сонгуулийн хуулийн төслийг нэр зааж оруулсан байгаа. Тэгэхээр таны хэлж байгаа асуудал бол хөндөгдөөд явах бололцоо хаврын чуулганаар нээлттэй хэвээрээ байж байгаа. Ер нь хаврын чуулганаар Их Хурлын сонгуулийн хуулийн асуудал шийдэгдмэгц шууд орон нутгийн сонгуулийн хуулийн асуудал руу залгаад энэ асуудал ороод явах ийм асуудал бол байгаа. Энийг бол бүлэг дээр болон Байнгын хорооны хуралдаан дээр гишүүдийн зүгээс нэлээн яригдаж байгаа асуудал гэж ойлгож бид нар энийг сайн ойлгож байгаа. Ө.Энхтүвшин дарга 

Ө.Энхтүвшин: Хүн худалдаалахын эсрэг билүү, Хүн худалдаалах гэмт хэрэгтэй тэмцэх тухай хуулийн төсөл явж байгаад, тэгээд энийг Засгийн газар өргөн барья гээд авчихаад нэлээн удаж байна. Энэ бол үнэхээр гурван жил ярьж байгаа хуулийн төсөл байгаад байгаа. Засгийн газар, Хууль зүйн яам нь өөрөө үзэж байгаад тэгээд өргөн нь зохимжтой юм гээд авсан. Хуулийн төсөл нь бэлэн болсон. Нөгөө Швейцарийн хамтын нийгэмлэгээс баахан төсөл хэрэгжээд, тэндээс нь мөнгө төгрөг юу аваад ингээд хийсэн төсөл яваад байгаа. Одоо уг нь төсөл нь бэлэн болсон байгаад байдаг. Засгийн газар дээр байгаа. Тэгэхээр чинь өргөөгүй гэдэг утгаараа орж чадахгүй л байна л даа. Энийг ядахдаа протоколоор Засгийн газарт энэ хуулиа түргэхэн өргө өө, эсхүл өргөхгүй гэж байгаа бол боломжгүй ээ гэдгээ хариу өг өө гэж. Бас зарим нэг зүйлийг ингээд шахаж өгөхгүй бол бас болохгүй байна. Энэ зарим юм их удаж байна. Нэгд. 

Хоёрт, бид чинь үүний түрүүн оны өмнөхөн 80-н хэдэн хуулийг яриад, одоо УИХ дээр байж байгаа 88 билүү дээ, Тунгалаг аа, хэд билээ? Хэлэлцэх эсэхээ шийдсэн. Зарим нь нэгдүгээр хэлэлцүүлгээ хийсэн. Өргөн барьсан энэ тэр. Тэгээд тэрийг цэгцэлье гэж ярьж тохирсон. Тэгээд хэдийг нь зарим нь татаад, зарим нь Засгийн газар бас нийлүүлэхээр болоод энэ тэр гэсэн энийгээ яаж дуусгая гэж бодож байгаа вэ? Ер нь тэрнээс хойш бас нэг ажил хийгдэхгүй явлаа даа. Үүний өмнөхөн бас ойрхон хоёр сарын өмнө бид нар нэг ярьсан даа. Тэрийгээ нэг цэгцлэхгүй бол баахан хууль байгаад байгаа юм даа. 

Ж.Сүхбаатар: Таны тэр Хүн худалдаалахтай холбоотой хууль тогтоомжийн асуудал манай Байнгын хороон дээр яригдсан юм уу? 

Ө.Энхтүвшин: Тийм. Манай Байнгын хороон дээр ирсэн юм. Тэгээд Хууль зүйн байнгын хороонд шилжүүлэх үү гэж байтал Засгийн газартай ярих болоод, Засгийн газар бид энийгээ өөрсдөө авч өргөнө гээд ингээд Засгийн газарт өгөөд байгаа юм. 

Ж.Сүхбаатар: Хэрэв Төрийн байгуулалтын байнгын хороон дээр тэр асуудлаар ойлголцож байсан бол протоколд тэмдэглээд, энэ талаар Хэрэг эрхлэх газарт бичиг явуулж болох байх. Хэрэв энэ дээр яагаагүй бол Хууль зүйн байнгын хороонд хэлж, Хууль зүйн байнгын хорооноос бичиг явуулах болно. Протоколоо үзээд, тэгээд яая. Тэгье, тэрийг анхааръя. 

Таны хэлээд тэр байгаа асуудлууд энэ тэр дээр бидэнд бас байгаа даа. 02 сарын 07-ны байдлаар гэхэд Их Хуралд өргөн мэдүүлэгдээд, хэлэлцүүлгийн шатанд байгаа гээд үзэх юм бол бие даасан хуулийн төсөл гэхэд одоогоор 30 хуулийн төсөл байна. Хуульд нэмэлт, өөрчлөлт оруулах тухай хуулийн төсөл гээд үзэхээр 29 байна. УИХ-ын тогтоолын төсөл гэхэд 9 байгаа. Ингээд 38 гэдэг чинь ингээд 68 хууль болон УИХ-ын бусад шийдвэрийн төсөл одоогоор ингээд Их Хурлын юуны шатанд хэлэлцүүлэг болон өргөн мэдүүлсэн ийм шатанд байж байна. Тэгээд энэ 68 хуулийн төсөл энэ асуудал дээр яг одоогоор ингэж тэгээд буцаая гэсэн юм уу, энийг нь шийдээд явъя гэдэг юм бол яг одоо даргын дэргэдэх зөвлөл дээр би байхад лав энэ асуудал яригдаагүй. 

Ер нь өмнө нь, оны өмнө та бид нар нэлээн Байнгын хорооны хурал дээр ярьж байсан асуудал л даа. Энийгээ цаашид ялгаж салгаад цэгцлээд явах шаардлага бол байна. Энэ дотор нэлээн олон хуулиуд байгаа. Жишээ нь, удаа дараа даргын дэргэдэх зөвлөлд ярьж байгаа асуудал Сайхансамбуу нарын гишүүдийн Төрийн дээд цол, одон медалийн тухай хуулийн төсөл гээд яг одоо хэлэлцэж болдоггүй ингээд зогссон хууль байж байх жишээний. Тэгээд өөр Бямбацогт гишүүний түрүүний хэлээд байгаа тэр Үндэсний аюулгүй байдлыг хангахад стратегийн ач холбогдол бүхий аж ахуйн нэгжид гадаадын хөрөнгө оруулалтыг хэрэгжүүлэх тухай энэ тэр гээд ийм мэтийн хуулиудын асуудал байгаа. Яригдахгүй байгаа. Тэгээд энийгээ Засгийн газарт энэ тэр бичиг яваад байгаа. Энэ дээрээ хаврын чуулганы хугацаанд энэ дээр Байнгын хороо анхаарч ажиллая гэж бодож байна. Таны хэлдгийг санал гэж ойлгоод. Д.Энхбат гишүүн. За, тэгвэл Н.Энхболд гишүүн. Асуулт дууслаа. Дараа нь Э.Бат-Үүл, Д.Дондог гишүүн
Н.Энхболд: Ерөнхийдөө төслийг бол ингээд гаргах нь зүйтэй байх аа. Даргын зөвлөл дээр бид нар ярьж байгаад урьд өмнөх төлөвлөгөөнүүдийн явц, ер нь Их Хурал дээр хууль, тогтоол, шийдвэрийн төсөл хэлэлцэгдэж байгаа явцыг хараад иймэрхүү вариант руу ирсэн гэж ойлгож байгаа. Түрүүн гарсан төрийн албан ёсны хууль тогтоомжууд, бодлого, шийдвэрүүдийг хэрэгжүүлэх нь дараагийн логик алхмуудын талаар хуулиудыг бас ярих хэрэгтэй байгаа юм. Тухайлбал, Монгол мал хөтөлбөр гээд маш том хөтөлбөр гарсан байгаа. Малчдын талаар төрөөс баримтлах бодлого гээд их том бичиг гарсан байгаа. Одоо ингээд Биржийн тухай хууль гарах гэж байна. Хэлэлцэж шатандаа явж байгаа. Энэ бүгдийг чинь яг хэрэгжүүлэх арга зам, хэрэгсэл нь хоршоо, зохион байгуулалт орсон хөдөөгийнхний бүлэг, хэсгүүд гээд бүр хуульд заасан байж байгаа. Тэгээд энийгээ хийхгүй бол түрүүчийн гаргасан энэ том том баримт бичгүүд чинь хэрэгжих нь их магадлал багатай болоод байгаа юм. Тэгээд энэ талаас нь бодоод энэ Хоршооны тухай хууль, Хадгаламж зээлийн хоршоодын тухай хуулийн шинэчилсэн найруулга энэ тэрийг дараагийн чуулганаар би ярих хэрэгтэй гэж бодож байгаа. 

Гэхдээ заавал өнөөдөр санал хураалгаж энэ жагсаалтад оруулна гэхгүйгээр энэ 4 дүгээр зарчим байна шүү дээ. Даргын зөвлөл дээр ярьж байгаад шаардлагатай асуудлуудыг тухайн үед нь хэлэлцэж шийдвэрлэж байна гэсэн энэ түрүүчийн хийх юмнуудаа гүйцээх арга механизмынхаа талаар гаргах хуулиа бол заавал хэлэлцэх ёстой гэж байгаа. Тийм учраас би энд протоколд зориуд тэмдэглүүлээд, дараагийн чуулганаар явцын дундуур даргын зөвлөл дээр ярьж байгаад Хоршооны тухай хуульд нэмэлт, өөрчлөлт оруулах, Хадгаламж зээлийн хоршоодын тухай хуулийн шинэчилсэн найруулгыг хэлэлцүүлэх нь зүйтэй гэсэн байр суурьтай байгаагаа зориуд илэрхийлье гэж бодсон юм. 

Ж.Сүхбаатар: Баярлалаа. Д.Дондог дарга 

Д.Дондог: Баярлалаа. Тэгэхээр хаврын чуулганы хэлэлцэх асуудлын жагсаалтыг бол би Байнгын хорооны дарга, ажлын алба, тэгээд даргын дэргэдэх зөвлөл дээр ярилцаад ийм асуудал боловсруулж оруулж ирж байна гэж ойлгож байна. Бүлгүүд саналаа өгсөн. Бүлгүүд бол манай намын бүлгийн зүгээс заавал тэр хорин хэдэн асуудлыг бүгдийг нь тусга гэхгүй ээ, ер нь ийм асуудлууд байна гэдгийг илэрхийлж байгаа. Гишүүд ч гэсэн тийм байр суурьтай байх. Яагаад тийм байна гэхээр яг ойлголцолд хүрээгүй өргөн баригдсан, өргөн баригдах гэж байгаа баахан хуулиуд оруулж болж байгаа юм. Тэгээд ойлголцолд сайн хүрээгүй хуулиуд бол сүүлд нь хэлэлцэгдэхгүй хойшоо урагшаа болоод, түрүүний Сүхбаатар даргын нэр дурдаж байгаа шиг хуулиуд. Жагсаалт болгонд ордог, тэгээд чуулган болгоноор хэлэлцэгддэггүй. Тэгээд яг даргын зүгээс бол жагсаалтад, хэлэлцэх асуудлын төлөвлөгөөнд орчихоод тэгээд хэлэлцэгдэхгүй тасарч байна, тэдэн хувьтай байна, хэдэн хувьтай байна гэдэг яриа гараад, тэр нь аягүй бол Их Хурлын ажлын дүн юм шиг ойлгогдох гээд байгаа юм. Тийм ч юм бас биш байгаа юм. Тэгэхээр зэрэг одоо энэ байгаа хэмжээнд нь баталж явуулаад, тэртээ тэргүй цаана нь хоёр заалтаар одоо хэлэлцэгдэж байгаа хуулиуд, өргөн баригдахад бэлэн байгаа, тухайн үед өргөн барьж болох хуулиуд нь 3 сарын 15-ны доторт нэг хэсэг нь орчихно. Явц дунд орох алхмууд байгаа учраас энийг нэг их олон дахин олон асуудал тусгана гэж яагаад дэмий болов уу гэсэн бодолтой байгаа юм. Нэг. 

Хоёрт, энэ цэцийн асуудлыг нэг тийш нь болгохгүй бол энэ Үндсэн хуулийн цэц бүрэн бүрэлдэхүүн байхгүй, удирдлага нь албан ёсны жинхэнэ хүн нь тавигдаагүй ийм байж боломгүй байна. Энэ дээр нэг их улс төржимгүй баймаар санагдаад байх юм. Үндсэн хуулийн цэцийн асуудал дээр. Бүлгээр ярихгүйгээр ярья гэсэн, манай бүлэг дээр нэг их яриагүй. Тэгээд Байнгын хороон дээрээ шууд оруулаад яриад энэ дээр нэг завсарлага авахгүй ойлголцоод явж болохгүй юм уу? Энэ мэтийн юм дээр хэрэв тэгж явахгүй бол энэ хаврын чуулганы үед 4 сарын 05 хүрч байж чуулган эхэлнэ. Наана нь гадна дотны янз янзын юм болохыг үгүйсгэхгүй. Тийм тохиолдолд цэц нь бүрэлдэхүүн байхгүй. Зарим гишүүд нь хугацаа нь дууссан. Дахиад дуусч байгаа ийм тохиолдолтой хаврын чуулган эхэлдэг, эхлэнгүүтээ шууд шийдэж чадахгүй бол асуудал хүндрэх биш байгаа гэсэн бодол байгаад байгаа. Тэгээд энийг маргаадар өнөөдөр ярилцаж байгаад нэг тийш нь болгож болохгүй юм уу гэдгийг Байнгын хорооны дарга бас анхаараарай гэж хэлэх гэсэн юм. 

Ж.Сүхбаатар: Э.Бат-Үүл гишүүн 

Э.Бат-Үүл: Энэ тогтоолын хоёрт заасан Байнгын хороодын саналыг үндэслэн гэдгийг зөв томъёолохгүй бол болохгүй байгаа юм. Энэ тогтоолын хоёр дахь заалтаар ямар дэг тогтох гээд байна гэхээр яг тухайн хуулийн өргөн барихдаа эхлээд Байнгын хорооноос дараалалд оруулж өгөөч ээ гэж зөвшөөрөл авах нь байна. Тэгээд дараа нь хэлэлцэх эсэхийг нь шийдэх нь байна. Тэгээд дараа нь нэгдүгээр хэлэлцүүлэг, тэгээд хоёр дахь хэлэлцүүлэг. Ийм зарчмаар явах болох гээд байгаа байхгүй юу. Урьд нь яаж байсан гэхээр Байнгын хороод дээр хэлэлцээд, дарааллыг хэлэлцээд, дарааллыг бүхэлд нь хэлэлцээд, жишээ нь, 9 сарын 20-ны дотор өргөн барьсан хуулийг бол дараагийн чуулганд хэлэлцэнэ гэдэг юм уу, 4 сарын тэдэнд өргөн барьсан хуулийг хэлэлцэнэ гээд заадаг байсан байхгүй юу. Одоо бол юу гэж орж ирээд байна гэхээр Байнгын хороодын саналыг үндэслэн гэхээр тухайн хуулийг дараалалд оруулах уу, үгүй юу гэж Байнгын хороо хэлэлцэх болоод байна. Байнгын хороо угаасаа дараалалд санал өгдөг л дөө. Гэхдээ багцалж өгдөг байсан юм. Одоо бол тухайн хууль дээр эхлээд Байнгын хороогоор дараалалд оруулах уу, үгүй юу гэж хэлэлцэх болоод байна л даа. 

Ж.Сүхбаатар: Энэ бол яг тодорхой зохицуулалт нь тэгж байхгүй шүү дээ. Гол юм нь даргын дэргэдэх зөвлөл дээр байж байгаа. Байнгын хороо бол санал гаргах эрхтэй. Байнгын хорооны ажлын механизм бол хоёр янзаар явж болно. Таны хэлдгээр тойрч суугаад ярьж болно. Байнгын хороог төлөөлдөгийн хувьд дарга нь гишүүдтэйгээ Байнгын хорооны хурал дээр гарсан саналыг нь сонсоод, даргын дэргэдэх зөвлөл дээр тэр саналаа Байнгын хорооны гишүүдийнхээ өмнөөс бас төлөөлөөд ярьж болно. Энэ бол нэг их детальчилсан юм байхгүй. Гол юм нь Байнгын хороодын саналыг үндэслэн гэж оруулахгүй байсан ч гэлээ Их Хурлын даргын дэргэдэх зөвлөлөөр тэр чинь хэлэлцэн шийдвэрлэнэ л дээ. Тэгэхээр би зүгээр энэ дээр Байнгын хороодын саналыг гэж оруулж байгаа нь харин ч таны хэлээд байгаа Байнгын хороон дээр ярих боломжийг аль ч талаасаа бий болгож байгаа, тэрнээс яг Байнгын хороо ийм ийм дарааллаар ингээд оруулаад ингээд ингээд явъя гээд явцын дунд бид нар яриад хөөрөөд, тэгээд даргын дэргэдэх зөвлөл дээр яригдаж болно шүү дээ. Энийг заавал тусгасан, тусгаагүй. 

Э.Бат-Үүл: Үгүй ээ, үгүй. Тэгэхээр Сүхбаатар дарга аа, та бол Байнгын хорооны дарга, Байнгын хороо хоёроо хольж хутгаад байна. 

Ж.Сүхбаатар: Би холиогүй л дээ. 

Э.Бат-Үүл: Байнгын хороо бол хамтран шийдвэр гаргадаг байхгүй юу. Аливаа Байнгын хорооны санал гэдэг хамтын шийдвэрээр гарч байгаа саналыг хэлнэ. 

Ж.Сүхбаатар: Тийм ээ. Тийм. Тэгвэл энийг хасъя. Та бол харин эсрэгээрээ уг нь энэ байж байвал Байнгын хороондоо хэрэгтэй байсан юм л даа. Тэгвэл энийг хасахад яах вэ дээ. 

Э.Бат-Үүл: Тогтоол дээр оруулахаар дэгээр тухайн хуулийн дараалалд оруулах асуудлыг эхэлж заавал хэлэлцэх болоод байхгүй юу. 

Ж.Сүхбаатар: Заавал та тэгж ойлгоод байдаг. 

Э.Бат-Үүл: Үгүй ээ, наадах чинь бичсэнээрээ л ойлгоно шүү дээ. Тэгэхээр зэрэг эндээс бол хэлэлцэх асуудлын дараалалд оруулахдаа УИХ-ын даргын дэргэдэх зөвлөлөөр хэлэлцүүлнэ гээд тогтоолоор өгөхөөр. 

Ж.Сүхбаатар: Тэгье дөө. Байнгын хорооны саналыг үндэслэн гэдгийг тэгвэл авъя. Би зүгээр энэ Байнгын хороондоо хэрэгтэй юм гэж бодсон юм. Дэг ч нэг их зөрчигдөхгүй ээ. Ингээд санал хэлэх гишүүд дууслаа. 

Энд Бямбацогт гишүүн суугаад байсан. Баахан зарчмын зөрүүтэй санал оруулаад ирсэн байна. Бямбацогт гишүүнд би уг нь хэлсэн дээ. 361 дээр зохион байгуулалтын шинжтэй асуудал хэлэлцэхэд энэ удаа зохион байгуулалтын асуудлуудыг Байнгын хороо хэлэлцээд, тэгээд нэгдсэн хуралдаанд дүгнэлтээ гаргана. Хэрэв нэгдсэн хуралдаанд шаардлагатай гэж үзвэл уг асуудлыг дахин хэлэлцүүлэхээр холбогдох Байнгын хороонд буцааж болно гэж байна. Тэгээд гишүүний бүрэн эрх дээр зарчмын зөрүүтэй санал гаргах эрхтэй байдаг. Нэгдсэн хуралдаанд оруулаад ярьж болох байх. Дөрвөн зарчмын зөрүүтэй санал байна. 

Нэгд, дараалалд оруулахад Төрийн албаны болон Боловсролын тухай, Эрүүл мэндийн тухай, Гаалийн болон НӨТ-ын тухай, Онцгой албан татварын тухай хуульд өөрчлөлт оруулах тухай энэ нь Алслагдсан болон говийн бүсийн нэмэгдэлийн тухай хууль гэсэн. Энийг дагалдаж байгаа юм уу? Тайлбар хийх үү? 

С.Бямбацогт: Ерөнхийдөө нөгөө багц хууль гэдэг юм уу, Алслагдсан болон говийн бүсийн нэмэгдэлийг. 

Ж.Сүхбаатар: Энэ чинь өргөн баригдсан юм уу? 

С.Бямбацогт: Засгийн газраас санал авах гээд явсан байж байгаа. Хоёр намын сонгуулийн мөрийн хөтөлбөрт орсон. Бид нар УИХ-ын хэлэлцэх асуудалд орсон явж байгаа. Тийм болохоор гарцаа байхгүй хэлэлцэхийг хөдөө, орон нутагт явж байхад ялангуяа алслагдсан болон говийн бүсийн нутгийн малчид хөдөлмөрчид, ард иргэд байнга хүсч байгаа, шаардаж байгаа. Бид нар энэ хаврын чуулганаар хэлэлцэх юм бол намар нөгөө төсөв хэлэлцэхэд яг үүнтэй холбоотой зардлууд нь төсөвт сууж өгөх ёстой. Намрын чуулганд хэлэлцэх боломжгүй асуудал юм л даа. Тийм болохоор хаврын чуулганаар хэлэлцэх асуудлын дараалалд оруулаад, хаврын чуулганд хэлэлцэж баталж амжихгүй бол үндсэндээ хоёр намын сонгуулийн мөрийн хөтөлбөр биелэх боломжгүй болох байгаа юм. 

Ж.Сүхбаатар: Та бусад гэдэг дараалалд орлоо гэж ойлго л доо. 

С.Бямбацогт: Тодорхой оруулаад өгвөл ядаж гишүүд тойрогтоо очиж ажиллахад бид нар ингээд хэлэлцэх асуудлын дараалалд энэ асуудлыг оруулсан байгаа. Хаврын чуулганаар хэлэлцэнэ, батлагдана гэдгийг ярьж байх боломжтой болох юм. Энэ үүднээс оруулж байгаа юм. Та бүхнийг дэмжиж өгөхийг хүсье. 

Ж.Сүхбаатар: Тэгвэл дөрвөн санал байгаа. Нэг бүрчлэн энэ асуудлаа дэмжиж байгаа, дэмжихгүй байгаагаа саналыг нь хураагаад явъя. Гишүүд ээ, анхаараарай. Бямбацогт гишүүний саяын гаргаад байгаа бол товчхондоо бол Алслагдсан болон говийн бүсийн нэмэгдлийн тухай хуулийг нэр зааж энэ дараалалд оруулъя гэсэн санал гаргасан байна. Цаана нь дахиад гурван санал байгаа. Сая тайлбараа хэллээ. Энэ дээр санал хураалт явуулъя. 

Алслагдсан болон говийн бүсийн нэмэгдлийн тухай хуулийг хэлэлцэх асуудлын нэгдүгээр заалтад оруулахыг дэмжиж байгаа гишүүд гараа өргөнө үү. 

11-ээс 5. Дэмжигдсэнгүй. 

С.Бямбацогт: Цөөнх шүү. 

Ж.Сүхбаатар:  Говийн болон алслагдсан бүс нутгийн нэмэгдлийн тухай хууль хэлэлцэх асуудлын дараалалд нэр зааж оруулъя гэсэн. Тэрнээс дэмжихгүй байгаадаа биш. Нэр зааж оруулахыг нь дэмжихгүй байгаа. 

Дараагийн санал бол Монгол Улсын Их Хурлын тухай хууль болон УИХ-ын дэгийн тухай хуульд өөрчлөлт оруулах тухай хуулийг УИХ-ын хаврын чуулганы хэлэлцэх асуудлын дараалалд оруулах гэж. Энэ чинь манай нөгөө дотоод зохион байгуулалттай холбоотой асуудал юм байна. Дахиад өргөн барих юм байна, тийм үү? 

С.Бямбацогт: Дахиад өргөн барина. Яг энэ Байнгын хороон дээр зөвхөн үнэнийг хэлнэ гэж тангараг өргөж байгаад холбогдох албан тушаалтан үгээ хэлдэг байя гэсэн. Өчигдөр яг харагдаж байгаа. Протоколоор Засгийн газрын танхимын гишүүн. Энийг зайлшгүй бид нар оруулах ёстой. Тэгэхгүй бол Их Хурал доромжлуулаад сууж байна. 

Ж.Сүхбаатар: Ойлголоо. Тэгээд Их Хурлын тухай хууль болон дэгийн тухай хуульд өөрчлөлт оруулах тухай хуулийн төслийг хаврын чуулганаар хэлэлцэх асуудлын дараалалд нэр зааж оруулахыг дэмжиж байгаа гишүүд гараа өргөнө үү. 

11-ээс 4. Дэмжигдсэнгүй. 

С.Бямбацогт: Цөөнх. 

Ж.Сүхбаатар: Гурав дахь асуудал. Хаврын чуулганаар Үндэсний аюулгүй байдлыг хангахад стратегийн ач холбогдолтой салбарт гадаадын хөрөнгө оруулалтыг зохицуулах тухай хуулийг энэ чуулганы хэлэлцэх асуудлын дараалалд нэр зааж оруулъя гэсэн санал байна. Дэмжиж байгаа гишүүд гараа өргөнө үү. 

С.Бямбацогт: Тайлбарлая. Энэ дээр яах аргагүй, Одхүү гишүүн бас тайлбарлаарай. Өнөөдөр Монголын баялгийг гадныхан орж ирээд Монголын баялаг дээр мөнгө босгоод, Монголчуудыг зараад шулаад мөлжөөд гадагшаа аваад явж байгаа. Монголд бид нарт юу ч үлдэхгүй байж байгаа. Ялангуяа одоо бид нар энэ харилцаа, холбоо, банк, санхүү, төмөр зам, өөр уул уурхай энэ салбаруудад гадны хөрөнгө оруулалтыг хязгаарлан зохицуулж өгөхгүй бол Монгол хүн Монгол нутаг дээрээ Монгол Улсдаа эзэн болж чадахгүй байгаа. Энийг зохицуулах тухай хууль байгаа юм. Энэ намрын чуулганаар хэлэлцэх асуудлын дараалалд байсан. Харамсалтай нь хэлэлцэж чадаагүй. Энэ бид нар Үндэсний аюулгүй байдлын үзэл баримтлалаа баталсан. Одоо Гадаад бодлогын үзэл баримтлалаа баталж байгаа. Батлан хамгаалах салбарынхаа үзэл баримтлалыг батлах гэж байгаа. Энэ хаврын чуулганаар. Үүнтэй холбоотой аягүй том асуудал байгаа юм шүү. Д.Одхүү гишүүн нэмж тайлбар хийх байх. 

Д.Одхүү: Энэ нээрээ үнэхээр чухал хууль. Бид нар Эдийн засгийн байнгын хороогоор нэг хоногийн өмнө газрын тосны асуудлыг авч хэлэлцсэн юм. Сүхбаатар дарга аа, тэгээд тэр Газрын тосны хуулийн хэрэгжилтийн явцын талаар мэдээлэл сонсож байхад ерөөсөө Монголын газрын тосны талбай дээр ерөөсөө Монголын нэг ч компани ажиллахгүй байгаа юм байна лээ. Дандаа гадных. Зөвхөн газрын тос дээр байгаа юм. Бусад уул уурхайн салбарт бол ерөөсөө тамтгаа алдсан. Тэгэхээр бид нар тодорхой хэмжээгээр өөрийнхөө ажлыг зах зээлийг хамгаалахын тулд ямар ч байсан уул уурхайн салбар болон хэд хэдэн стратегийн салбаруудаараа Монголын компаниуд хуулиар нь бүр зааж өгөөд ажил хийх, тэдэн хувь нь Монголын ажилладаг байх ёстой гэсэн ийм санаа яваад, энийг сайд нар нь дэмжсэн шүү. Тийм учраас энийг оруулсан нь зөв байх. Энэ бол бодлогын шинж чанартай. 

Ж.Сүхбаатар: Одхүү гишүүн ээ, Бямбацогт гишүүн ээ, энэ яриа байна шүү дээ. Нэгдсэн хуралдаан ч тэр, өмнө ч тэр, Байнгын хорооны хуралдаанд ярихад нэг тал руу гишүүд хэвийгээд, хүмүүс ч гэсэн тэгж ойлгож, гишүүддээ нөлөөлөх гэж оролдоод байгаа юм. Ач холбогдлоор нь ингээд ярих юм бол мэдээж бүх гишүүдийн ирүүлсэн 194 санал байгаа. Аль аль бүлгүүд, Байнгын хороодоос ирүүлсэн санал. Эд нарыг бүгд чухал гэж үзэж болохоор байгаа байхгүй юу. Энд орохгүй бол чухал биш ангилалд ороод хэлэлцэхээ болихгүй гэдгийг хэлээд байгаа. 

Д.Одхүү: Сүхбаатар гишүүн, би бас арай жаахан хоёр удаа суусан юм. Туршлагатайн хувьд энэ хуулийг бол заавал. Бусад нь яах вэ, цөөнхийн. 

Ж.Сүхбаатар: Цөөнхийн. Энэ дээр тэгвэл Үндэсний аюулгүй байдлыг хангахад стратегийн ач холбогдолтой салбарт Гадаадын хөрөнгө оруулалтыг зохицуулах тухай хуулийг хэлэлцэх асуудлын дараалалд нэр зааж нэмж оруулъя гэсэн саналыг дэмжиж байгаа гишүүд гараа өргөнө үү. 

11-ээс 5. Дэмжигдсэнгүй. 

За, цөөнх. 

Дөрөв дэх асуудал нь Засгийн газрын бонд гаргахыг зөвшөөрөх тухай УИХ-ын тогтоолын төслийг хэлэлцэх асуудлын дараалалд нэмж оруулъя гэж. Энэ одоо. 

С.Бямбацогт: Энэ дээр яасан юм. Өнгөрсөн хавраас хойш бид нар ярьж байгаа. Ер нь ингээд санхүү, эдийн засгийн хямралын үед банкаа дэмжиж байсан, барилгын компаниудаа дэмжиж байсан. Малчид маань зээлийн хүүдээ дарагдаад үнэхээр хэцүү хүнд байгаа. Энэ асуудлыг бид нар шийдье гэж Засгийн газарт санал оруулсан боловч Засгийн газар харамсалтай нь дэмжээгүй гэсэн мөртлөө одоо яаж байгаа гэхээр он гарснаар хойш сар болгон 21 000 төгрөг, зээлийг биш, зээлийн хүүг төлөөд явж байгаа. Үндсэндээ банк, малчдыг мөнгийг нь хүүлэх тэр бодлогыг Засгийн газар дэмжээд явж байгаа. Тэгэхээр тэртээ тэргүй 21 000-аар зээлийн хүүг төлж байгаа юм бол нэгмөсөн өгөөд зээлийг нь төлүүлье гэдэг асуудлыг оруулж байгаа. 60 тэрбум төгрөгийн бонд гаргах асуудал. 

Ж.Сүхбаатар: Бонд гаргаад тэрийг санхүүжүүлэх юм уу? 

С.Бямбацогт: Тийм. Тэр нь эргээд яах вэ гэхээр малчдын зээлийг хааж өгнө гэсэн үг биш, авах ёстой сая 500 байгаа, тэрнээс зээлтэй малчдын зээлийг төлүүлж өгье гэсэн асуудал. Тэгэхгүй бол өнөөдөр Засгийн газар зөвхөн зээлийн хүүг нь 21 000-ыг төлөөд явж байгаа. Энийг одоо шийдье гэсэн юм.

Ж.Сүхбаатар: Бямбацогт гишүүний хэлсэн зориулалтын дагуу Засгийн газрын бонд гаргахыг зөвшөөрөх тухай УИХ-ын тогтоолын төслийг. Саналаа хураая. Засгийн газрын бонд гаргахыг зөвшөөрөх тухай УИХ-ын тогтоолын төслийг хэлэлцэх асуудлын дараалалд нэр зааж оруулахыг дэмжиж байгаа гишүүд гараа өргөнө үү. 

11-ээс 4. Дэмжигдсэнгүй. 

С.Бямбацогт: Цөөнх:

Ж.Сүхбаатар: Дөрвөн асуудал Бямбацогт гишүүн цөөнх боллоо. Саналаа асуулт асуугаад, саналаа хэлээд дууссан. Одоо УИХ-ын 2011 оны хаврын ээлжит чуулганаар хэлэлцэх асуудлын тухай УИХ-ын тогтоолын төслийг хэлэлцэн батлахыг дэмжье гэсэн томъёоллоор санал хураалт явуулъя. 

11-ээс 10. Дэмжигдлээ. 

Төрийн байгуулалтын байнгын хорооноос гарах санал, дүгнэлтийг УИХ-ын нэгдсэн хуралдаанд илтгэгч нь Байнгын хорооны дарга өөрөө танилцуулна. 

Ингээд дөрвөн асуудал төлөвлөөд, гурван асуудлын хэлэлцэхийг дэмжээд, гурван асуудлаа өнөөдрийн хэлэлцэх асуудлаа дуусгалаа. Та бүхнийг идэвхтэй оролцсонд баярлалаа. Байнгын хорооны хуралдаан өндөрлөлөө. 

Хуралдаан 11 цаг 10 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

